
O’ZIGA-O’ZI BAHO BERISHNING PSIXOLOGIK MEXANIZMLARI
Hozirgi kunda “Shaxs” muammosi tabiiy va ijtimoiy gumanitar fanlarning umumiy tadqiqot ob`yektiga aylanib bormoqda. Shular jumlasidan psixologiya ham inson sifatlarini, shaxsning individual xususiyatlarini va bu xususiyatlarning shakllanishi masalalarini o’rganadi. Shaxsdagi bunday individual xususiyatlardan biri: inson o’zini anglashi va o’ziga bergan bahosidir. Psixologiyada bu kabi muammolarni tahlil qilish orqali shaxsni har tomonlama o’rganib chiqish imkoniyati paydo bo’ladi.

Olimlarning ta`kidlashicha, shaxsdagi o’zini anglash va o’ziga baho berish tevarak-atrof bilan bo’lgan munosabatlarda shakllanadi. Ushbu muammoni o’rganishda ko’plab pedagog va psixolog olimlar-inson ongining rivojlanish tarixi, hamda shaxsning ijtimoiylashuvi haqidagi ta`limotlarga asoslanib ish olib boradilar. Olimlar “o’z- o’ziga baho berish shaxsning o’zini anglashning mahsuli hamda muhim jihati” deb qaraydilar. O’zini baholash, o’zini anglash kabi feno»Men»lar ijtimoiy xususiyatga va mezonlarga asoslangan bo’ladi.

Muammo yuzasidan rus psixologlari ham qator fikrlarni bildirib o’tganlar. B.G.Anan’evning ta`kidlashicha – “Shaxs o’zi haqida bir fikrga kelishida, jamoa hayotini hamda o’ziga baho berishni shakllantiruvchi baholash munosabatlarining to’g`ri rivojlanishi muhimdir”. Shaxsda o’zini anglash va baholashning paydo bo’lish omili-odamning individual xususiyati, faoliyat sub`yektliligi, shaxs xususiyatlarining tarkib topishi notekisdir. Olimning mulohazasiga ko’ra, o’zini anglash va baholash ushbu xususiyatlarni o’zaro muvofiqlashtiradi va shu tariqa ongning individualligini ta`minlaydi.

Rus psixologi L.S.Vigotskiy fikricha, shaxsning o’ziga baho berishida muloqotnig o’rni juda ahamiyatlidir. Muloqot psixikaning funda»Men»tal asosi bo’lganligi uchun ham shaxs shakllanishiga va uning xususiyatlariga ta`sir ko’rsatadi. Kishi atrofdagilar bilan muloqot o’rnatish bilan birga o’zi bilan ham muloqot o’rnatadi. Bunday vaziyatlarda shaxsda o’ziga nisbatan tanqidiy qarashlar kuchayadi, qolaversa, tahlil kuchayib o’ziga nisbatan shaxsda past baho berish vujudga keladi.

Psixologiya fanida o’zini anglash va o’ziga baho berish muammolari bir nechta yo’nalishlarda o’rganilgan. Psixologik adabiyotlarni analiz qilish natijasida biz o’z-o’ziga baho berish muammosini o’rganishning: shaxsiy, dinamik-strukturaviy, faoliyatli, funktsional, psixoterapevtik, gumanistik yo’nalishlarini aniqladik. Biroq bu muammoni o’rganishda yagona terminologik birlik mavjud emas. Ko’pchilik adabiyotlarida o’ziga baho berish va o’ziga bo’lgan munosabat haqida so’z yuritilsa, g`arb adabiyotlarida esa «Men» – kontseptsiyasi haqida fikr yuritiladi. 

B.G.Anan’ev o’ziga baho berishning shakllanish muammosini ontogenez jarayonida o’rganadi. U o’z ishlarida bolaning o’z tashqi ko’rinishi va tanasiga bo’lgan munosabati asta-sekinlik bilan shakllanib boradi. O’zining ichki xususiyatlarini anglash esa yanada murakkabroqdir. O’smirlik yoshida esa maktab o’quvchisining o’ziga adekvat baho berishi asosan pedagogik bahoga bog`liq bo’ladi. 

O’z-o’ziga baho berish o’ziga xos psixologik feno»Men» sifatida o’zini anglashning yakunlovchi mahsuli bo’lmish “Men obrazi” va “Men kontseptsiya”sini shakllantiruvchi sharoit va vosita hisoblanadi.

“Men” — obrazi va o’zini-o’zi baholash. “Men” — obrazi asosida har bir shaxsda o’z-o’ziga nisbatan baholar tizimi shakllanadiki bu tizim ham obrazga mos tarzda har-xil bo’lishi mumkin. O’z-o’ziga nisbatan baho turli sifatlar va shaxsning orttirilgan tajribasi, shu tajriba asosida yotgan yutuqlariga bog`liq holda turlicha bo’lishi mumkin. Ya`ni, ayni biror ish, yutuq yuzasidan ortib ketsa, boshqasi ta`sirida — aksincha, pastlab ketishi mumkin. Bu baho shaxsga, boshqalarning real munosabatlariga bog`liq bo’lsada, aslida u shaxs ongi tizimidagi mezonlarga, ya`ni, uning o’zi sub`yektiv tarzda shu munosabatlarni qanchalik qadrlashiga bog`liq tarzda shakllanadi. Masalan, maktabda bir fan o’qituvchisining bolaga nisbatan ijobiy munosabati, doimiy maqtovlari uning o’z-o’ziga bahosini oshirsa, boshqa bir o’qituvchining salbiy munosabati ham bu bahoni pastlatmasligi mumkin. Ya`ni, bu baho ko’proq shaxsning o’ziga bog`liq bo’lib, u sub`yektiv xarakterga egadir. O’z-o’ziga baho nafaqat haqiqatga yaqin (adekvat), to’g`ri bo’ladi, balki u o’ta past yoki yuqori ham bo’lishi mumkin.

O’z-o’ziga bahoning past bo’lishi ko’pincha atrofdagilarning shaxsga nisbatan qo’yayotgan talablarining o’ta ortiqligi, ularni uddalay olmaslik, turli xil e`tirozlarning doimiy tarzda bildirilishi, ishda, o’qishda va muomala jarayonidagi muvaffaqiyatsizliklar oqibatida hosil bo’lishi mumkin. Bunday o’smir yoki katta odam ham, doimo tushkunlik holatiga tushib qolishi, atrofdagilardan chetroqda yurishga harakat qilishi, o’zining kuchi va qobiliyatlariga ishonchsizlik kayfiyatida bo’lishi bilan ajralib turadi va bora-bora shaxsda qator salbiy sifatlar va hatti-harakatlarning paydo bo’lishiga olib keladi. Hattoki, bunday holat suitsidal harakatlar, ya`ni o’z joniga qasd qilish, real borliqdan «qochishga» intilish psixologiyasini ham keltirib chiqarishi mumkin.

O’z-o’ziga bahoning o’ta yuqori bo’lishi ham shaxs xulq-atvoriga yaxshi ta`sir ko’rsatmaydi. Chunki, u ham shaxs yutuqlari yoki undagi sifatlarning boshqalar tomonidan sun`iy tarzda bo’rttirilishi, noo’rin maqtovlar, turli qiyinchiliklarni chetlab o’tishga intilish tufayli shakllanadi. Ana shunday sharoitda paydo bo’ladigan psixologik holat «noadekvatlilik effekti» deb atalib, uning oqibatida shaxs hattoki, mag`lubiyatga uchraganda yoki o’zida nochorlik, uquvsizliklarni sezganda ham buning sababini o’zgalarda deb biladi va shunga o’zini ishontiradi ham (masalan, «xalaqit berdida», «falonchi bo’lmaganida» kabi bahonalar ko’payadi). Ya`ni, nimaiki bo’lmasin, aybdor o’zi emas, atrofdagilar, sharoit, taqdir aybdor. Bundaylar haqida bora-bora odamlar «oyog`i yerdan uzilgan», «manmansiragan», «dimog`dor» kabi sifatlar bilan gapira boshlaydilar. Demak, o’z-o’ziga baho realistik, adekvat, to’g`ri bo’lishi kerak. 

Shunday qilib, o’z-o’ziga baho sof ijtimoiy hodisa bo’lib, uning mazmuni va mohiyati shaxsni o’rab turgan jamiyat me’yorlariga, shu jamiyatda qabul qilingan va e`zozlanadigan qadriyatlarga bog`liq bo’ladi. 

Yuqorida bildirilgan fikr-mulohazalarni umumlashtirgan holda ta]kidlash mumkinki, o’zini to’g’ri anglash, adekvat baho berish, ichki qadriyatlari mohiyatini tushunib yetish shaxsning psixologik taraqqiyotini harakarlantiruvchi kuch sifatida namoyon bo’ladi.

